Dilyn – Ioan 10:27-28
Mae fy nefaid i yn fy nilyn am eu bod yn nabod fy llais i, a dw i'n eu nabod nhw.  Dw i’n rhoi bywyd tragwyddol iddyn nhw, a fyddan nhw byth yn mynd i ddistryw. Does neb yn gallu eu cipio nhw oddi arna i. 
 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei defnyddio.)

Adnoddau: sleidiau PowerPoint neu os oes ganddoch chi Sat Nav, neu os medrwch fenthyg un, byddai hynny’n ddefnyddiol iawn.
........
Dyma bennawd o bapur newydd y ‘Daily Mail’ nôl yn 2009:

Sat Nav disaster: Driver charged with careless driving as BMW gets stuck on cliff edge.
Wyddoch chi beth ydi Sat Nav? (Satellite Navigation)
Esboniwch eich bod yn rhoi cyfeiriad neu gôd post i mewn i’r peiriant, wedyn mae yna lais yn eich arwain chi ar hyd eich taith. “Trowch i’r chwith ymhen 100 medr. Trowch i’r dde mewn 400 medr. Ewch syth ymlaen ar y roundabout,” ayyb. Pwrpas y Sat Nav ydy eich cael i ddilyn y llais. Mae’n rhaid i chi ymddiried yn y llais neu does dim pwrpas cael Sat Nav! Ond weithiau dydy pethau ddim yn gweithio’n iawn.
Roedd Robert Jones, 43 oed, yn dilyn cyfarwyddiadau ei Sat Nav – ac fe ddilynodd lais y Sat Nav hyd yn oed pan arweiniodd y car ar hyd rhyw lwybr cul, caregog i fyny ochr mynydd. O’r diwedd sylweddolodd Robert fod yna rywbeth o’i le pan hitiodd ei gar ffens. Petae wedi mynd yn ei flaen fodfeddi’n unig byddai’r car wedi cwympo 100 troedfedd o ben clogwyn!
Dwedodd Robert: “O’n i’n trystio’r Sat Nav. Dwedodd y Sat Nav mai ffordd go iawn oedd y llwybr cul, er ei fod yn mynd yn gulach ac yn fwy serth pob eiliad. Dw i’n dibynnu ar fy Sat Nav. Dw i’n lwcus iawn fod y car ddim wedi llithro dros ochr y dibyn. Mae’r holl brofiad wedi bod yn dipyn o hunllef.”
Roedd rhaid i dîm achub fynd allan i dynnu’r car i ffwrdd o ochr y dibyn a’i lusgo’n ôl  i lawr y mynydd. Aeth pobl leol allan i wylio’r holl ffys a ffwdan.
Meddai un ohonyn nhw: “Sôn am wastraffu amser yr heddlu! Mae trystio’r Sat Nav yn un peth, ond beth am drystio eich llygaid a’ch synnwyr cyffredin? Os nad oes lôn iawn o’ch blaen, stopiwch ddreifio!”
Dwedodd yr heddlu eu bod nhw wedi cyhuddo Robert Jones o yrru’n ddiofal. Meddai un o’r plismyn, “Pan mae rhywun bron â gyrru ei gar dros glogwyn mae’n dangos diffyg gofal go iawn!”
 Aeth Robert Jones i drafferth am ei fod wedi gwrando ar y llais anghywir. Gwrandodd ar lais y Sat Nav er fod ei synnwyr cyffredin yn dweud wrtho fod y ffordd go iawn wedi hen ddiflannu! Tydi pob llais ddim yn ddibynadwy, tydi gwrando ar pob llais ddim yn dda i ni. Y llais gorau un i’w ddilyn ydy llais Iesu Grist. Mae Iesu Grist bob amser eisiau’r gorau i ni. Mae o’n ein caru ni, ac eisiau i ni gredu ynddo a’i ddilyn. Os wnawn ni wrando ar lais Iesu – drwy ddarllen y Beibl a mynd i’r Ysgol Sul – fyddwn ni byth yn cael ein siomi.  Gwrandewch ar yr adnodau yma:
Mae fy nefaid i yn fy nilyn am eu bod yn nabod fy llais i, a dw i'n eu nabod nhw. Dw i’n rhoi bywyd tragwyddol iddyn nhw, a fyddan nhw byth yn mynd i ddistryw. Does neb yn gallu eu cipio nhw oddi arna i. 
Mae Iesu’n galw pawb sy’n credu ynddo yn ddefaid – am ei fod o’n gofalu amdanon ni fel bugail da. Mae’r adnodau’n dweud os y byddwn ni’n dilyn Iesu bydd o’n gwneud yn siŵr ein bod ni’n saff, ac y cawn fynd i’r nefoedd yn y diwedd.

Cofiwch felly – gwrando ar lais Iesu a’i ddilyn o sydd orau i ni i gyd.

